
Annotasiya. Maqolada  atrof-muhitni  ifloslantiruvchi kimyoviy moddalar 

biogen, antropogen va texnogen (noogen) muammolar ko'rib chiqilgan  hamda atrof-

muhitga zararli tomonlari muhokama qilindi. 

Kalit so'zlar: biogen, antropogen va texnogen(noogen), кul,  chang, кoks, 

sanoati, metallurgiya, gazsimon, bug’simon, tuproq, atmosfera, chiqindi. 

 

Ekologiya va tabiatni muhofaza qilish muammolari keskinlashishi hozirgi kunda 

tabiat va jamiyat orasidagi munosabatlarni muvozanatga keltirishning asosiy 

vazifalaridan biri hisoblanadi. Tabiat, inson va jamiyat o’rtasidagi o’zaro aloqadorlik 

muammosi qadimiy muammolardan biridir. Tabiat jamiyatning yashash muhiti, uning 

moddiy va ma’naviy ehtiyojlarini qondirish manbai hisoblanadi. Jamiyat tabiat 

rivojlanishining oliy bosqichi bo’lib, alohida mazmunga ega. Tabiat va jamiyat o’zaro 

uzviy bog’langan bir butun materiyaning ikki qismi, o’ziga xos ekologik tuzulma 

hisoblanadi. Tabiat va jamiyatning o’zaro aloqadorlik tizimida inson markaziy o’rinni 

egallaydi. Inson bir vaqtning o’zida ham tabiat, ham jamiyatning ajralmas qismi bo’lib 

hisoblanadi. Modda va energiya almashinuvi tabiat mavjudligining asosidir. Materiya 

harakatining yuqori shakli bo’lgan jamiyat tabiatning alohida “Insoniylashgan” qismi 

sifatida yashaydi va rivojlanadi.  Jamiyat rivojlanishining turli bosqichlarida uning 

tabiatga bo’lgan munosabati ham o’zgarib borgan. Ibtidoiy jamoa tuzumida insoniyat 

tabiatga sezilarli ta’sir o’tkazmagan bo’lsada, quldorlik tuzumida dehqonchilik va 

chorvachilikni vujudga kelishi tabiatga ta’sirni keskin kuchayishiga sabab bo’lgan. 

Feodalizm tuzumida mehnat vositalarining takomillashuvi, aholi sonining ortib borishi 

natijasida insonning ta’sir doirasi kengayib borgan. Kapitalistik ijtimoiy-iqtisodiy 

tuzum  qaror topishi bilan fan va texnika rivoji, sanoat, transportning vujudga kelishi, 

tabiiy boyliklarni tezkorlik bilan o’zlashtirilishi tabiatga bo’ladigan ta’sirni yuqori 

darajaga yetkazdi. Atrof muhitning zararli chiqindilari bilan ifloslanishi muammosi 

kelib chiqdi. Tabiat va jamiyat o’rtasida o’ziga xos antropogen modda va energiya 

almashinuvi vujudga keldi. Antropogen modda almashinuvi xom ashyolarni tabiatdan 

oshig’i bilan olinishi va zarali chiqindi holida atrof-muhitga tashlanishi, tabiat va 

jamiyat o’rtasidagi azaliy muvozanatning buzilishiga olib keldi. Tabiat va jamiyat 

munosabatlarining rivojlanishida biogen, antropogen va texnogen(noogen) kabi 

turlarga ajratiladi.  

 Tabiiy muhit holatini inson ta’sirida o’zgarishi, jonli va jonsiz komponentlarga 

kuchli antropogen ta’sir ekologik muammolarni keltirib chiqardi. Mahalliy, 

mintaqaviy va umumsayyoraviy ekologik muammolar tushunchalari paydo bo’ldi. 

Ayrim yirik shahar, sanoat markazlari, alohida tumanlarda - mahalliy, Orol bo’yi 

hududlarida va Chernoblda - mintaqaviy ekologik muammolar vujudga keldi. Eng 

katta global muammolar qatoriga ozon tuynuklari, kislotali yomg’irlar, cho’llashish, 

dunyo okeanlarining ifloslanishi kabilar kiradi. 

 Agar keyingi 30-40 yil ichida ekologik muammolarni hal qilish chora tadbirlari 

ishlab chiqilmasa, ekologik inqiroz kuchayishi muqarrardir.  

